
KAK Propoin Kria Meja Kabuar ba Planu Estratejiku Nasionál ba Kombate 
Korupsaun 

 
Komisáriu Komisaun Anti Korupsaun (KAK) Aderito de Jesus propoin ba Parlamentu Nasionál 
atu kria meja kabuar ba prosesu preparasaun Planu Estratejiku Nasionál ba Kombate Korupsaun. 
Kompozisaun meja kabuar ne’e mai husi  instituisaun kompetente sira inklui sosiedade sivíl no 
igreza hodi bele hetan ideias hamutuk ne’ebé forte iha prosesu preparasaun ba planu estratejiku 
nasionál ba kombate korupsaun. Proposta ne’e hato’o iha  5  Setembru 2012 durante primeíru 
inkontru entre Komisáriu KAK ho Komisaun A Parlamentu Nasionál. 
 
 “JSMP apresia tebes inisiativa ne’e tanbá konsidera pertinente teb-tebes, tanbá asuntu 
korupsaun nu’udar asuntu komplexu no sériu, nune’e rekere komitmentu no esforsu koletivu atu 
kontra prátika korupsaun no hametin governasaun diak iha Timor Leste, dehan Diretór 
Ezekutivu JSMP,  Luis de Oliveira Sampaio.  
 
Iha biban ne’e, Komisáriu hato’o  mós progresu KAK nian durante tinan rua nia laran, hanesan  
programa kapasitasaun ba investigador nain lima iha faze preparasaun no konsege rekruta tan 
investigador nain 5 iha periódu 2012 nian.  Iha futuru, KAK sei kontinua fokus  ba kapasitasaun 
no hametin liña koordenasaun internasionál intermus estudu komparativu. Aleinde iha nivel 
nasionál sei kontinua  hametin liña koordenasaun ho Ministériu Públiku, PDHJ no PNTL.  
 
JSMP hanoin katak polítika kombate korupsaun hanesaun komitmentu entidade tomak iha 
prosesu komitmentu nasionál atu hari’i no asegura governasaun  ne’ebé moos no respeitavél. Tan 
ne’e, importante ba estadu atu bele inisia dadaun ona asaun ne’ebé solidu ba espasu kombate 
korupsaun hodi evita impaktu korupsan ne’ebé bele hafraku ekonomia, aumenta kia’k, hasa’e 
númeru aas ba kriminalidade, destruisaun birokrátiku, perturbasaun ba sistema polítiku no 
funsaun governu ne’ebé sei afeita makas ba futuru husi demokrasia RDTL nian. 
 
Atu hetan informasaun kle’an favor kontaktu direitamente: 
Luis de Oliveira Sampaio 
Diretór Ezekutivu JSMP 
Diresaun e-mail: luis@jsmp.minihub.org 
Landline: 3323883/77295795 


